
Шумпотоно, анай кылын вераськисьёслэн лыдзы город ульчаосын тросгес кылӥсько. Но монэ, библиотекаын ужась муртэ, сюлмаськытэ удмурт кылын лыдӟисьёслэн берло дыре чутрак кулэсмемзы. Малы меда сыӵе югдур кылдӥз?
Та юанлы валэктон шедьтыны шугъяськоно. Угось со пӧртам ужпумьёсын герӟаськемын: удмурт книгаос шер но пичи тиражей печатласько, вуз карон интыосысь соосты уд пумита. Нош выль книга вордске ке, со сярысь калыклы ивортӥсез, реклама сётӥсез ӧвӧл. Ӵем дыръя выль «пыжосъёс» городысь библиотекаосы но уг вуо, ма веранэз ини гуртъёс сярысь. Удмурт Республикаысь Национальной библиотекаын ужасьёслэн чотамзыя, библиотекаослэн фондзы ар куспын 2,9 процентлы гинэ выльдӥське, нош кулэ 5-10 процентлы.

Туала вакытэ Интернет вотэс бадӟым луонлыкъёс сётэ: трос адямиос отчы пырало, вакчи дыр куспын пӧртэм иворъёс шедьто, вӧлмыто. Дышетскон удысэ но Интер​нет вамыштэ, пиналъёс тодон-валан люкало компьютер пыр. Озьыен, интыязы кыллись книгаосты вырӟытоно, лыдӟисьёсты кыскон зылысь выль амалъёс утчано. Таин валче берло дыре дуннеын, озьы ик Россиын но бадӟым саклык висъяське книгаосты цифровой амалэ поттонлы, электрон библиотекаос кылдытонлы.

Туж потэ вылэм удмурт книгаосты но Интернетысь пумитаны. Соин ик ми, На​циональной библиотекаын ужасьёс, электрон каталогъёс лэсьтон борды басьтӥськимы. Табере милям сайтамы пырыса (http://unatlib.org.ru), котькуд мылкыд карись библиотекалэсь электрон каталогъёссэ учкыны, удмурт книгаосты лыдӟыны быгатоз. Кунгож сьӧрын улӥсьёс но удмурт кылын лыдӟиськыны быгатозы. Со сяна, милям библиотекаысь яке шаерысьтымы

мукет лыдӟиськон юртъёсысь кулэ луись книгаослы черодэ султыны но луэ.

Туннэ нуналлы удмурт элек​трон библиотекаын кылдэмын куинь люкетэз: «Удмурт шаерын шер пумиськылӥсь кни​гаос», «Удмурт кылын печатласькись газет-журналъёс», «Удмурт книга».

«Удмурт шаерын шер пумиськись книгаос» люкетэ пыртэмын XIX даурлэн пумаз – XX даурлэн кутсконаз печатлам удмурт но ӟуч кылын книгаослэн цифровой копиоссы: дышетсконын кутӥськись но удмурт калыклэн историезлы, улон сямъёсызлы сӥзем книгаос. Татчы пыртэмын К. Гердлэн но А. Окилэн кылбур сборникъёссы, Т. Борисовлэн люкам кырзанъёсыз но мукет.

«Удмурт кылын печатласькись газет-журналъёс» люкетысь лыдӟыны луэ «Удмурт дунне», «Ӟечбур!» газетъёсты но «Вордскем кыл», «Инвожо», «Кизили», «Кенеш» журналъёсты. Соосты шедьтыны луоз 2006-тӥ арысен кутскыса.

«Удмурт книга» ёз огазея тодосчиослэсь удмурт фольклоръя, кылтодонъя, литературая, лулчеберетъя, историяя, археологияя но этнологияя ужъёссэс, озьы ик удмурт но ӟуч кылын потэм произведениосты.

Книгаосты утчаны пӧртэм луонлыкъёс кылдытэмын. Ужъёсты шедьтыны луэ нимзыя, авторзыя, потэм арзыя яке валтӥсь кылъёссыя. Азьвылгес потэм книгаосын артэ, авторъёслэн но издательствоослэн бакель каремзыя, электрон амалэ пыртэмын выль книгаос но. Кылсярысь, берло дыре кык эстон кылбурчиослэн Маарья Кангролэн но Михкель Каэватслэн книгаоссы пыризы, соосты удмурт кылэ берыктӥз Надежда Пчеловодова.

Интернет пыр удмурт лы​дӟисьёслэн лыдзы нуналысь нуналэ йылэ. Январь толэзе гинэ 695 мурт милям сайтамы пыраз, феврале та лыдпус 803-озь йылӥз. Озьы лыдӟись уг ке мыны книга доры, книга со дӥне ачиз вуэ. Оскиськом, удмурт книга-газетъёс Интер​нет дуннеын асьсэ лыдӟисьсэс шедьтозы шуыса. Вазиськем потэ авторъёслы но. Шае​рысьтымы Национальной биб​лиотека ваньмызлэсь ужъёссэ кутэ, соосты Интернет вотэсэ пыртӥды ке, лыдӟисьёсты тросгес луозы.

